Р. Миңнуллин лирикасында ана образы  
Гөлсинә НУРЕТДИНОВА,  
Түбән Камадагы 9 нчы урта мәктәпнең югары квалификация категорияле татар теле һәм әдәбияты укытучысы
           Р.Миңнуллинның әнисе – Гөлҗәүһәр ханым – сугыш һәм сугыштан соңгы чор аналарның җыелма образын күз алдына китереп бастыра.  
 Шагыйрьнең лирик «Әнкәсе» – үзе бер дөнья.   

          Әнкәйләргә Алла ярдәм бирсен! 

          Аларгадыр бөтен авырлык. 

          Әнкәйләргә безнең 

          Йолдызлардан 

          Я кояштан һәйкәл салырлык. 

 Күренекле галим Ф.Урманче фикеренчә, ана образының барлык халыклар мифологиясендә, фольклорында һәм язма чыганакларында беренчел урын алып торуы иң борынгы мифларга бәйләнгән. 

Ә язучы Г.Гыйльманов болай дип бәя бирә: «Әнкәй образы. Р. Миңнуллин иҗатында бу образ аша күп нәрсә әйтелә, күп нәрсәгә бәя бирелә, яшәү кыйблалары билгеләнә».  

Әнкәй – матурлык. «Һаман чибәр минем Әнкәй» шигыре шул хакта. Шагыйрь бер-ике сүз, бер-ике сурәт, бизәк белән шуны аңлата алган: матурлык – ана хәтеренең, елмаюының, күз карашының, йөз җыерчыкларының, җан тынычлыгының җыелмасы икән, бернинди дә абстракт төшенчә түгел. 

Әнкәй – язмыш. («Синең язмышың») Тол хатынның язмышы – ул  бөтен тормышын балаларына багышлаган ана язмышы. 

Күп булсак та, аз булсак та, 

Бишебез – биш язмышың! 

Әнкәй – бишек җыры («Синең бишек җырың»); әнкәй – ятимлек. («Без үскәндә»); әнкәй – әткәй... Әткәйсез үскән малайның бөтен терәге, ярдәмчесе, яклаучысы – шул ук ана. Балачакта да шулай, хәзер дә шулай. «Әнкәйгә әйтәм бит!», «Күчтәнәч», «Син аларны яратырсың, Әнкәй» һ.б. әсәрләрендә дә ана образына киң мәгънә салынган. Хатирәләр, тәрбия, дуслык, күчтәнәч, фатиха, яшәү тәгълиматы, балачак – бу төшенчәләрнең барысы да ана образына кереп беткән.
 «Әнкәйләр турындагы шигырьләрем, җырларым тулысынча диярлек автобиографик кичерешләргә нигезләнеп иҗат ителгән. Шигырьләремнең һәрбер юлы Әнкәйне уйлап, һәрбер детале Әнкәне искә төшереп, һәрбер хисе Әнкәйне сагынып язылган. Шушы шигырь юллары аша мин аны олыларга, ихтирамымны белгертергә, аңа булган бурычларымның аз гына өлешен булса да үзенә кире кайтарып бирергә тырышам», – дип язды шагыйрь Р. Миңнулин.
Татарстанның халык шагыйре Р. Миңнуллинның бик күп шигырьләренә көй язылган. Ул Х. Туфан, С. Хәким, Ш. Галиев, И. Юзеевларның бәрәкәтле традицияләрен дәвам итә, дисәк тә хата булмастыр. Шунысы куанычлы: Р. Миңнуллинның җыр өчен язылган шигырьләре югары поэзия таләпләренә җавап бирә. Якташы, Татарстанның халык шагыйре Ә. Баян әйткәнчә: «Робертның барлык җыр текстлары да – чын шигырь». 

 Шагыйрьнең туган җире, туган төбәгенә мәдхия җырлавы, һичшиксез, күңел лирикасы белән кушылып китә. Аның иҗатының үзәгендә – ана темасы. Шагыйрь үзе бу хакта: «Әнкәй! Дөньядагы бердәнбер иң матур, иң кадерле, иң татлы сүз. «Әнкәй» дигәндә дөньялар яктырып, җылынып китә, күңелләр нечкәрә, күзгә яшьләр килә. Иң кыен чакларда без әнкәйләрне искә алабыз, аларга кайтып егылабыз. Чөнки җирдәге иң бөек кеше – Ана. Юкка гына Җир – ана, Ватан – ана димибез бит. Хәтта туган телебезне дә ана теле дип йөртәбез» – ди. 

 Бу теманы дәвам итеп композитор Рөстәм Яхин көйгә салган «Әнкәнең ак чәчләре» исемле җырга аерым тукталып үтәсе килә. Аны Наҗия Теркулова, Зөһрә Сәхәбиева, Шамил Әхмәтҗанов кебек күренекле җырчылар бик үзенчәлекле итеп башкардылар.  

